
ШУР ЮР КАЙСАН... 

Пӗр иртнӗ вӑхӑт 

ҫаврӑнаймӗ урӑх. 
Шур юр кайсан, 

ҫанталӑк ӑшӑтсан, 
Ытла таса та 

симӗс-симӗс курӑк 
Кив ҫулҫӑ айӗнчен 

тухать шӑтса. 
 

Чи илемли, чи ҫамрӑкки 

ҫур кунӗ 
Ылмашӑнан кунсен 

ӗретӗнче. 

Сыв пултӑр ҫак 

аталану саккунӗ, 
Хӑй тӗллӗн 

улшӑнса пыран тӗнче! 

Кам алӑ пачӗ, 

кам, ав, алӑ сулчӗ, — 
Ҫапла ҫанталӑк 

вӗҫсӗр тупӑшать. 
Пӗрре те тунсӑх ҫукчӗ — 

кивӗ ҫулҫӑ 
Хускатрӗ те 

шуйхатрӗ шухӑша. 

Ан тарӑх, ан шелле, 

ан ҫун, ан тӑвӑн — 
Черет арпашӑнман-ха 

пуҫӗпех. 

Йӗрки ҫапла-ҫке пурнӑҫӑн, 

мӗн тӑвӑн? — 

Ҫул ҫитнӗ ватӑ кайӗ 

ҫулҫӑ пек. 

Пӗр иртнӗ вӑхӑт 

ҫаврӑнаймӗ урӑх — 
Аттеҫӗм ҫуккӑ ӗнтӗ 

тахҫанах. 
Иртет иккен те ырлӑх, 

иртмӗ хурлӑх — 
Тухса йӗретӗп вӑрттӑн 

пахчана. 

Вӗсем туса ӗлкӗреймен уявӑн 
Пыл сӑрине 

ӗҫетпӗр ку таран. 
Явса пӗтереймен 

сӳсмен пӑявӗ 
Вӗҫне тухман кунсем пек 

пӑтара... 

